
SIDANG JEMAAH YANG DIRAHMATI ALLAH,

Marilah kita bertakwa kepada Allah SWT dengan sebenar-benar takwa. Taatilah segala
perintah-Nya dan jauhilah segala larangan-Nya. Tumpukan sepenuh perhatian pada
khutbah ini dan janganlah sibuk dengan perkara lagha seperti bermain telefon bimbit.
Semoga kita semua sentiasa dilimpahi rahmat dan keberkatan Allah SWT. Khutbah pada

hari ini akan berbicara tentang; “Damba Redha di Hari Arafah”.

SIDANG JEMAAH YANG DIKASIHI,
Hari ini, kita berada pada satu hari yang amat agung dan penuh keberkatan, iaitu 9
Zulhijjah yang kita sebut Hari Arafah. Hari yang menjadi kemuncak kepada ibadah haji

dan antara hari paling mulia di sisi Allah SWT.

Hari Arafah ialah hari yang penuh rahmat, keampunan dan pembebasan daripada api
neraka. la merupakan hari yang Allah tawarkan pengampunan seluas-luasnya kepada
hamba-hamba-Nya yang datang merendah diri, dengan hati yang menyesal dan lidah
yang tidak putus menyebut nama-Nya.

Diriwayatkan daripada Abdullah bin Amru radhiallahuanhuma bahawa Rasulullah SAW

bersabda:

“Sebaik-baik doa ialah doa pada Hari Arafah, dan sebaik-baik yang aku dan para nabi

sebelumku ucapkan ialah:

(Hadis Riwayat Imam at-Tirmizi)

Inilah zikir tauhid yang meruntuhkan segala bentuk syirik dan mengangkat darjat seorang
hamba di sisi Tuhan. Zikir ini merupakan pengisytiharan bahawa kita tidak menyembah
melainkan Allah, tidak bergantung melainkan kepada-Nya, dan menyerahkan seluruh

urusan kita kepada-Nya.

SIDANG JEMAAH YANG DIRAHMATI ALLAH,

Pada hari ini, jutaan umat Islam dari seluruh pelusuk dunia sedang berkumpul di Padang
Arafah, berdiri di bawah terik matahari, dengan pakaian ihram yang putih yang
menyimbolkan kesamaan dan kehambaan. Lantas mengingatkan kita tentang hari

dikumpulkan semua manusia di padang mahsyar nanti.

Mereka menangis, merintih, mengangkat tangan ke langit, memohon keredhaan,
keampunan dan rahmat. Tiada yang lebih besar dari harapan seorang hamba yang
memohon kepada Tuhan yang Maha Pengampun. Diriwayatkan daripada A’isyah

radhiallahuanha bahawa Rasulullah SAW bersabda:

“Tidak ada satu hari pun di mana Allah membebaskan lebih banyak hamba dari api
neraka selain Hari Arafah. Sesungguhnya Allah mendekat, lalu membanggakan mereka
di hadapan para malaikat dan berfirman: ‘Apa yang mereka inginkan?”.

(Hadis riwayat Imam Muslim)

Namun begitu, wahai saudara-saudaraku, bagi kita yang tidak berada di tanah suci,
jangan berasa terpinggir atau sedih. Hari Arafah bukan milik jemaah haji semata-mata. la

juga hari yang mulia buat seluruh umat Islam di mana sahaja berada.

Diriwayatkan daripada Abi Qatadah al-Ansari radhiallahuanhu bahawa Rasulullah SAW

bersabda:

S oo & @ or S -

ooy I e 65\ 2 KO e Cuinl e el

“Puasa pada hari Arafah, aku berharap kepada Allah agar Dia menghapuskan dosa

setahun yang lalu dan setahun yang akan datang”. (Hadis Riwayat Imam Muslim)

Subhanallah, begitu besar ganjaran yang ditawarkan untuk ibadah yang ringan. Puasa
satu hari, namun diampunkan dua tahun (dosa-dosa kecil), dengan syarat keikhlasan dan

pengharapan yang tinggi.

Oleh itu, marilah kita manfaatkan detik-detik yang tersisa hari ini dengan berzikir, bertakbir,
beristighfar, berdoa, dan bertaubat. Hiasi lisan dengan kalimah suci, dan basahi hati

dengan rasa kehambaan yang mendalam.

SIDANG JEMAAH YANG DIRAHMATI ALLAH,

Hari Arafah bukan sahaja hari wukuf, bukan sekadar hari puasa dan doa. la ialah hari di
mana Allah menyempurnakan agama ini. Allah SWT berfirman dalam Surah al-Maa’idah
ayat 3:

“Pada hatri ini, Aku telah sempurnakan bagi kamu agama kamu, dan Aku telah cukupkan

nikmat-Ku kepada kamu, dan Aku telah redhakan Islam itu menjadi agama untuk kamu’.

Ayat yang diturunkan pada ketika haji terakhir Rasulullah SAW ini menjadi tanda bahawa
Islam telah lengkap sebagai sistem hidup yang merangkumi akidah, ibadah, muamalat,
akhlak dan undang-undang. Ini bermakna, tidak ada lagi keperluan untuk mencari sistem
lain selain Islam. Maka menjadi tugas kita sebagai umat Islam untuk menghidupkan dan

menyuburkan Islam dalam seluruh dimensi kehidupan kita.

Hidupkan Islam dalam ibadah dengan membersihkan hati dari riya’ dan lalai. Hidupkan
Islam dalam akhlak dengan berlaku jujur, amanah, tidak menipu, tidak mengumpat, dan
tidak khianat. Hidupkan Islam dalam rumah tangga dengan menyebarkan kasih sayang
yang berlandaskan agama, melaksanakan segala tanggungjawab, dan bimbingan rohani
terhadap pasangan dan anak-anak. Hidupkan Islam dalam masyarakat dengan
berterusan menegakkan keadilan sosial, membanteras rasuah, menyantuni fakir miskin,

serta menegur kemungkaran secara berhikmabh.

Justeru mengakhiri khutbah pada hari ini, saya rumuskan beberapa intipati penting untuk

sama-sama kita ingat dan jadikan pedoman,;

Pertama: Penuhkan hari ini dan hari-hari seterusnya dengan sentiasa melazimi zikir,
membaca al-Quran serta segala ketaatan yang lain dalam usaha menggapai keredhaan
Allah SWT

Kedua: Islam ialah suatu sistem hidup yang sempurna dari segenap dimensi dan kita

seharusnya menghidupkan Islam dalam setiap urusan kehidupan kita.

Ketiga: Segeralah bertaubat memohon ampun kepada Allah SWT lebih-lebih lagi dalam
detik yang berharga ini kerana mungkin ini Hari Arafah terakhir kita dan tiada jaminan

untuk esok.

Renungkanlah firman Allah SWT dalam Surah al-Bagarah ayat 203:

Maksudnya: “Dan sebutlah kamu akan Allah (dengan takbir semasa mengerjakan Hayji)
dalam beberapa hari yang tertentu bilangannya. Kemudian sesiapa yang segera
(meninggalkan Mina) pada hari yang kedua, maka dia tidaklah berdosa dan sesiapa yang
melambatkan (meninggalkan Mina) maka dia juga tidaklah berdosa; (ketiadaan dosa itu
ilalah) bagi orang yang bertakwa dan hendaklah kamu bertakwa kepada Allah dan

ketahuilah sesungguhnya kamu akan dihimpunkan kepadanya”.

Ya Allah! Ampunilah segala dosa kami. Bantulah umat Islam yang tertindas di mana-mana
jua terutamanya buat saudara kami di Palestin. Ya Allah! Berilah mereka kekuatan dan
kemenangan dalam menghadapi musuh, Sesungguhnya hanya Engkau Yang Maha
Berkuasa. Ya Allah! Angkatlah dan jauhkan kami dari kemurkaan-Mu, marabahaya, bala
bencana, kemarau, banjir, gempa bumi, angin ribut yang membinasa, kesesatan,
kejahilan, baik yang nyata mahupun yang tersembunyi. Sesungguhnya tiada daya dan

upaya kami melainkan dengan pertolongan-Mu Ya Allah!

